Ontmoetingsuur.

Natuurlik kan ek verstaan.

Maar om te verstaan neem nie die terleurstelling weg nie. Dis seker wat jy al honderde kere vir my wou sê, en nou voel ek dit self. Die drie dae sonder jou was, soos altyd as ek weg van jou is, halwe dae. Nie half in tyd nie, maar half in lewe. Alles was so vaal en sonder fut. Dit gee my weer kans om perspektief te kry oor ons, en ek besef wat jy vir my beteken. Die boek wat ek lees verduidelik juis hoe ek jou as Godgegewe gawe moet waardeer en respekteer. Met ander oë sou ek na jou kyk by die tuiskoms.
Die Kosmosse langs die pad gepluk was bedoel om iets belangrik te sê. Jou groet was aangenaam en jou blydskap opreg. Maar ek merk jou gemoed is in ‘n drukgang, ‘n draaikolk waar jy nie kan uit nie. Die sertifikate wat jy moet skryf, die kinders wat moet klaarmaak, jou uniform moes jy aantrek. Uit die huis uit moes jy jaag. Wie is lus  vir kos? Natuurlik kan ek verstaan. Jy verwag my eers laat. Dan sou alles reg wees. Ek verstaan, daarom probeer ek nie verbitterd wees nie. Waar is die fynheid wat ek soek? Waar is die rus van my huis? Hoekom die harde spanningswoorde?
O God, die gawe van my vrou begeer ek meer as enigiets anders. Dat sy aan my sy sal wees en bly soos dit U behaag is my hoogste aardse wens. Dat ons mekaar volkome mag vind en dien volgens u plan is my begeerte. Dis daarom dat ek elke ding tot niet wens wat haar van my wil wegneem. Elke ding wat ons liefde bedreig wil ek teëgaan.

Ja, ek kan verstaan, maar dit gee nie oorwinning nie – maar o God, gee dat ek  sal luister – want daaruit vloei die heil.

